
初始復開濬成之至今爲利臣等以爲墾田之舉但宜則

酌地勢體察人情其沙鹻不堪之處不必盡開其見種黍

麥之田不必改作應用夫役官爲雇募如滹沱等河旣難

䟽治暫行停罷要在不拂民情不失地利乃爲謀國之長

策若以此爲害民之事則臣等不敢以爲然也伏惟　聖

明裁察〈綸扉笥草〉

七月時水旱異常灾傷疊見在北直則有眞順廣太等府

在河南則有衛輝彰德懷慶河南等府在山西則有太原

平陽等府在山東則有東昌靑州等府在陝西則有延安

臨洮慶陽平凉鞏昌西安等府俱以異常旱灾報者在江

西則有吉安贑州等處在福建則有汀州等處在江南則

有應天寧國蘇松等處江北則有淮安等處俱以異常水

灾報者此皆　國家奧區邊腹重地財賦所自出供役所

必資而横罹灾傷不幸有流離死亡之患其勢誠急其情

可哀閣臣請急安撫流移禁戢攘奪〈邸報〉

十月閣臣王家屛守制回籍〈邸報〉

　祀駱賓王于金華之鄕賢祠葢蘇紫溪濬以督學批行

　而胡元瑞請之也元瑞嘗謂史第知狄梁公宋　平而

　不知賓王故力以請

　建昌鄕民樵于山逢一巨蛇頭一角六足如鷄距見人

--

　不噬亦不驚民因羣呼往視亦不敢傷徐徐入深林去

　華山記云蛇六足者名曰肥𧔥見則千里之內大旱戊

　子己丑之災其兆已先見之矣

